Fylgiskjal 1 með yfirlýsingu ríkisstjórnarinnar um orkuauðlindamál
Forsætisráðherra skipi sérstaka nefnd óháðra sérfræðinga til að rannsaka og yfirfara einkavæðingu í orkugeiranum á undanförnum árum. Sérstaklega verði horft til einkavæðingarferlis Hitaveitu Suðurnesja, síðar HS Orku, og söluferli einstakra eignarhluta, ekki síst kaupa Magma Energy á eignarhlutum í fyrirtækinu í ljósi vafa um lögmæti þeirra viðskipta. Vinnu nefndarinnar skal hagað með eftirfarandi hætti:

1. Lögmæti kaupa Magma Energy á eignarhlutum í HS Orku í gegnum dótturfélag í Svíþjóð. 
Í ljósi þess m.a. að ekki náðist einhugur í nefnd um erlenda fjárfestingu og lögmæti kaupanna er véfengt telja stjórnvöld mikilvægt að kalla eftir sjálfstæðri og ítarlegri úttekt á málinu.Taka skal til gagngerrar skoðunar allar þær hliðar málsins sem kunna að vera lagalega vafasamar eða á gráu svæði. Svara þarf knýjandi spurningum þar að lútandi s.s.: 
Eru kaup Magma Energy á eignarhlut í orkufyrirtækinu HS Orku í gegnum dótturfélag í Svíþjóð samrýmanleg íslenskum lögum og reglum EES-samningsins, eða dæmi um sniðgöngu?
Skiptir máli í því samhengi og varðandi spurningu um sniðgöngu hvort hið sænska dótturfélag hefur einhverja eiginlega starfsemi með höndum? 
Skiptir jafnframt máli, og þá hvað varðar spurninguna um málamyndagerning og hvort hinn raunverulegi kaupandi sé kanadískur eða sænskur, hvaða hlutverki hið kanadíska móðurfélag gegnir í því að annast eða ábyrgjast greiðslur vegna viðskiptanna? Jafnframt skal kanna til hlítar hvort kaup Magma á HS Orku standist anda og markmið íslenskra laga í þessum efnum og skoða sérstaklega reglur EES-samstarfsins hvað ofangreinda þætti varðar. 

Samhliða þessu verði greint og metið hvaða leiðir eru einkum færar fyrir stjórnvöld til að stöðva, vinda ofan af eða ógilda þessi viðskipti Magma með hlut í HS Orku. Gera þarf úttekt á því hver er líklegur kostnaður við hverja leið og hverjir eru helstu kostir og gallar hverrar leiðar. Eru aðrar leiðir færar til að tryggja að nýting þeirra auðlinda sem eru undir í málinu sé í almannaþágu og í samræmi við markmið í umhverfismálum?

Niðurstöðum þessa þáttar skal skilað fyrir 15. ágúst 2010. 
2. Einkavæðingarferli Hitaveitu Suðurnesja, síðar HS Orku. 
Taka skal til skoðunar allt ferli einkavæðingar Hitaveitu Suðurnesja, síðar HS Orku, einkum frá og með árinu 2007 þegar undirbúningur hófst að sölu eignarhluta ríkisins í Hitaveitu Suðurnesja. Leggja skal áherslu á að svara nokkrum lykilspurningum svo sem eins og hvort upprunalega salan á HS hafi staðist lög (þá meðal annars hvað varðar sölu á einkaleyfisrekstri) og hvernig háttað hafi verið samspili þáverandi ríkisstjórnar (og einkavæðingarnefndar) og Samkeppniseftirlitsins varðandi þá pólitísku ákvörðun að skilyrða söluna á hlut ríkisins í HS vorið 2007 að stofnanir í samfélagslegri eigu mættu ekki bjóða í hlutinn? Var söluferlið í samræmi við fyrirfram samþykktar verklagsreglur framkvæmdanefndar um einkavæðingu, svo sem um jafnræði kaupenda? Hvernig var verðmati og fjármögnun einstakra viðskipta háttað og hvernig voru greiðslur tryggðar? Hvernig var samskiptum Geysis Green Energy, REI og síðar Magma, sveitarfélaga og annarra orkufyrirtækja sem aðild hafa átt að málinu háttað, samanber einnig sérstaklega áform Orkuveitu Reykjavíkur á sínum tíma um samruna REI og Geysis Green Energy og tengd mál? Nefndin kanni sérstaklega hvort um hafi verið að ræða framsal eða áform um framsal á réttindum þriðja aðila svo sem sveitarfélaga eða ríkisins að orkuauðlindum sem ósamið er um og hvað áhrif hefur það ef svo er á lögmæti gjörninganna? Öðrum spurningum og álitaefnum sem upp kunna að koma í störfum nefndarinnar og varpa skýrara ljósi á einkavæðingarferli Hitaveitu Suðurnesja skal leitast við að svara.

Niðurstöðum þessa þáttar skal skilað fyrir lok september nk.
3. Starfsumhverfi orkugeirans. Þá skal gera almenna úttekt á einkavæðingu í orkugeiranum, hagsmunatengslum, samskiptum hagsmunaaðila og þróun lagaumhverfis í því tilliti.Úttektin skal eftir því sem kostur er lúta að samskiptum orkufyrirtækja, sveitarfélaga, stóriðjufyrirtækja og stjórnvalda frá því fyrir hrun bankanna og síðustu ár í því skyni að varpa ljósi á hagsmunatengsl, forsendur ákvarðana og stjórnsýslu á þessu sviði. Meta skal einnig mögulegan hag samfélagsins af samstarfi við innlenda og/eða erlenda aðila í orkumálum, kosti þess og galla, og horfa sérstaklega til ákalls Sameinuðu þjóðanna um samstarf á þessu sviði með almannahag að leiðarljósi en ekki gróðasjónarmið. Þá skal svara þeirri spurningu hvort þörf sé fyrir viðameiri rannsókn á almennum þáttum málsins en gerleg er á stuttum tíma og þá hvernig vænlegast væri að standa að slíku. 

Niðurstöðum þessa þáttar skal skilað fyrir lok desember nk.
